
Iluarsiissutit  

Siunnersuummut 1. juni 2026-Immersumut taarsiissut 

 

Maani nunatsinni ikiaroornartumik atuinerup pinaveersaartinneqarnissaanut, 

annikillisinneqarnissaanullu suliniutit suut aallartittariaqarnerigut, matumani aamma 

ikiaroornartumik nunatsinnut eqqussinissaq qanoq pitsaaliussaneripput pillugit, 

apeqquteqaat aallaavigalugu oqallinnissamik siunnersuut 

(Inatsisartunut ilaasortaq, Karen Marie Kyed Frederiksen, Demokraatit) 

 

Akissuteqaat 

(Peqqissutsimut Inunnullu Innarluutilinnut Naalakkersuisoq) 

 

 

Naalakkersuisut apeqquteqaat aallaavigalugu oqallinnissamut siunnersuut qujarullugu 

oqallisigineqarnera nuannaarutigaat. 

 

Inunnut ataasiakkaanut, ilaqutariinnut inuiaqatigiillu ataatsimut isigalugit1 hashimik 

aanngajaarniutinillu allanik unioqqutitsisumik atuineq tarnikkut, eqaarsartaatsikkut 

inooqatigiinnikkullu uppernarsarluakkat kingunerisaat Naalakkersuisut ilungersunartutut 

isigivaat. 

Hashimik atornerluinermik akiuiniarneq eqqussuinermut annertuumik suliniuteqarnermut 

anguniagalimmillu pitsaaliuinermut piumasaqaateqarpoq. Nunap killeqarfiini suliniuteqarneq 

ilanngaaserisut nakkutilliinerannut isumalluutit amerlanerusut aqqutigalugit ingerlaavartumik 

nukittorsarneqarpoq, aamma attaveqaatersuutini inuiaqatigiinnilu pisariaqartitsinerup 

allannguutai malillugit Naalakkersuisut ineriartorneq peqqissaartumik malinnaaffigivaat. 

Peqatigalugu ilisimatusarnermi takuneqarsinnaavoq, atornerluinermut aarlerinassuseq 

siusissukkut inuunermut atugassarititanut aamma meeraanermi misigisanut tatisimannittunut 

amerlasuutigut ataqatigiittartoq. Taamaattumik annertuumik pitsaaliuineq  

pingaaruteqarluinnarpoq2. 

Allorfiup katsorsaanermut siunnersuinermullu neqeroorutini ingerlaavartumik 

amerliartortippai, aamma Inuuneritta III-p aamma Paarisap suliaat aqqutigalugit naartusunut, 

meeqqanut ilaqutariinnullu meeraarartalinnut pitsaaliuinermik peqqinnissamillu siuarsaasunik 

suliniuteqarnerit salliutinneqarput. Naalakkersuisut siusissukkut suliniuteqarneq ilanngullugu 

nukittorsarniarpaat, ilaatigut naartusunik isumaginninnikkut aamma meeqqamik 

erniusimanngitsumik hashimiit aangajaarniutinillu allaniit ajoquserneqartarneranut 

pitsaanerusumik illersorniarlugu inatsisiliornikkut. 

Hashimik atornerluinermut pitsaaliuineq aaqqissuussaanikkut pitsaaliuinermut, 

katsorsaanermut paasissutissiinermullu kisimi tunngassuteqanngilaq. Piorsarsimassutsimut 

ileqqunullu maani nunami siuarsarniarlugit kissaatigisatsinnut aamma tunngassuteqarpoq. 

 
1 Innuttaasut Peqqissusiannik Ilisimatusarfik (2024): Cannabis inerteqqutaajunnaarsinneqarpat pitsaaqutaasinnaasut 
aamma ajoqutaasinnaasut pillugit nassuiaat 
2 Innuttaasut Peqqissusiannik Ilisimatusarfik (2021): ”Ilaqutariinnut naartusunut siusissukkut suliniuteqarneq” pillugu 
naliliineq 2021 

Aangajaarniutinik unioqqutitsisumik atuinermut ersarissumik isumaqataannginneq, qanoq 

ililluta inuiaqatigiinni pilersissavarput? Meeqqanut inuusuttunullu maligassiuisut qanoq ililluta 

nukittorsassavagut? Aamma naleqartitatta siuarsarnissaannut kissaateqarnitsinnut 

ersarissumillu akuersaanngilluinnarnitsinnut inuit immikkut tatigineqarlutik suliaqartut 

akisussaaffeqartullu ikorfartueqataanissaat qanoq ililluta qulakkiissavarput? 

Oqallinnermut suliffeqarfiit qitiusumillu ilinniarfiit namminneq politikkitik naleqartitatillu 

aqqutigalugit aanngajaarniuteqanngitsumik peqqinnartumik avatangiiseqarnissamut 

ikorfartueqataasinnaanerat aamma ilaatinneqarsinnaavoq. Nunami maani suliffeqarfiit 

aangajaarniutinut politikkeqarnermut misilittagalinnik peqareerpoq, soorlu suliffeqarfiit 

annerusut amerlanersaat aamma suliassaqarfimmi sulisoqarnermut politikkinik 

najoqqutassaqartut. 

Taamaattumik Naalakkersuisut isumaqarput, hashimik atornerluinermut suliniuteqarneq 

ataqatigiittuussasoq aamma aaqqissuussaasumik pitsaaliuneq, katsorsaaneq, siusissukkut 

pitsaaliuineq ilaatinneqassasut aamma ileqqut, akisussaaffik maligassiuinerlu 

siammasinnerusumik oqallisigineqassasut. 

Naalakkersuisut taama oqaseqareerlutik oqallisigineqarluarnissaanik kissaassipput. 

 


